
 SEQ CHAPTER \h \r 1Wantoe Les foe Gideon
Inleiding: Tide neti wi sa wani loekoe na wantoe les disi wi kan leri foe da libi foe wan foe dem Richter, disi dem kari Gideon.

1. 
1. En dem Israëliet soema ben doe ogri na ini da ai foe MASRA, en MASRA ben gi dem abra na ini da anoe foe dem Midjaniet soema sebi jari langa.  2. En da anoe foe Midjan ben wini Israël; en bikasi foe dem Midjaniet soema, dem Israëliet soema ben kibri demsrefi na ini dem bergi olo, dem olo nanga dem tranga presi.  3. En a ben de so dati te dem Israëliet soema ben prani, dan dem Midjaniet soema ben kom, nanga dem Amalekiet soema nanga dem soema foe da oost; dem ben kom agensi dem.  4. En dem ben meki kampoe agensi dem, en dem ben pori san da pranigron ben meki te leki Gaza, en dem no ben libi no wan njanjan na baka gi Israël, no wan skapoe efoe kaw efoe boeriki.  5. Bikasi dem ben kom nanga dem tenti en nanga dem kameli, en dem ben de so foeroe leki sprinka; bikasi joe no man teri dem soema noso dem kameli; en dem ben kom na ini da kondre foe pori hem.  6. En Israël ben pina toemoesi foe dem Midjaniet soema ede, en dem ben krei na MASRA.  7. En a ben pasa so dati di dem ben krei na MASRA bikasi foe dem Midjaniet soema,  8. Dan MASRA ben seni wan profeti kom na dem Israëliet soema, disi ben taki gi dem taki: Da so MASRA Gado foe Israël de taki: Mi ben tjari oen komopo foe Egypti, en Mi ben tjari oen komopo  foe da oso foe katibo;  9. En Mi ben verloesoe oen poeroe foe da anoe foe dem Egypti soema, en Mi ben poeroe oen foe da anoe foe dem soema disi ben trobi oen, en Mi ben jagi dem poeroe na oen fesi, en Mi ben gi oen da kondre foe dem.  10. En Mi ben taki gi oen taki: Mi de MASRA oen Gado; no frede dem gado foe dem Amoriet soema alwasi oen de libi na ini dem kondre; ma oen no ben gi jesi na Mi stem.
a. 
Wi feni na ini Richteren dati sebi leisi Israel ben doe bigi sondoe foe afgodrei.  Sebi leisi Gado ben gi pasi foe dem feanti foe fon dem.  En sebi leisi Gado ben opo wan verloesoeman foe meki dem kom fri.

b. 
Dja dem ben doe ogri ete wan leisi

c. 
Dem Midjaniet soema ben kom en pori dem na wan toemoesi takroe fasi.  Dem ben teki ala dem njanjan nanga dem meti srefi sebi jari langa, en dem Israeliet soema ben frede

d. 
Gado ben seni wan profeti foe sori dem da fout dem ben meki, ma dem no ben arki

2. 
6:11. En wan Engel foe MASRA ben kom sidon na ondro wan eikbon disi ben de na ini Ofra, disi ben de foe Joas da Abiëzriet soema; en hem manpikin Gideon ben fon tarwe na da presi pe dem kwinsi dem druivi, foe kibri dati gi dem Midjaniet soema.  12. En da Engel foe MASRA ben sori Hemsrefi gi hem, en A ben taki gi hem taki: MASRA de nanga joe, joe makti fetiman.  13. En Gideon ben taki gi Hem taki: O mi Masra, efoe MASRA de nanga wi, dan foe san'ede ala disi ben pasa nanga wi? En pe ala Hem wondroewroko de disi dem tata foe wi ben taigi wi abra dem taki: A no ben de MASRA disi ben tjari wi komopo foe Egypti? Ma now MASRA ben libi wi, en A ben gi wi abra na ini da anoe foe dem Midjaniet soema.  14. En MASRA ben loekoe na hem, en A ben taki: Go na ini joe makti disi, en joe sa verloesoe Israël komopo foe da anoe foe dem Midjaniet soema; Mi no ben seni joe go?  15. En a ben taki gi Hem taki: O mi Masra, fa mi sa verloesoe Israël? Loekoe, mi famiri de poti na mindri foe dem famiri foe Manasse, en mi de da moro pikinwan foe mi tata oso.  16. En MASRA ben taki gi hem taki: Foe troe, Mi sa de nanga joe, en joe sa naki dem Midjaniet soema leki dem de wan mansoema nomo.
a. 
Da Engel foe Masra wi bribi de Jezus Kristus srefi na ini da OT.  Wi si dati A ben teki frantwoortoe foe seni Gideon go.  

b. 
Gideon ben klagi dati Gado no sori Hem wondroewroko moro, en A ben libi dem

c. 
Moro fara, A de foe wan pikin famiri, en a de da moro pikinwan na ini da famiri

d. 
Da Engel taki dati A sa seni Gideon go, ma Gideon wani moro bewijs.

3. 
6:17. En a ben taki gi Hem taki: Efoe mi ben feni gnade na ini Joe ai, dan sori mi wan marki dati Joe ben taki nanga mi.  18. Mi begi Joe, no komopo foe dja te leki mi kom baka na Joe, en mi ben tjari mi presenti kom, en mi ben seti hem na Joe fesi. En A ben taki: Mi sa wakti te leki joe sa kom baka.  19. En Gideon ben go na ini, en a ben meki wan jongoe krabita klari, en a ben meki wantoe koekoe sondro zuurdegi foe wan efa blom, en a ben poti da meti na ini wan manki, en a poti da watra na ini wan patoe, en a ben tjari dem go na doro gi Hem na ondro da eikbon, en a ben seti hem na hem fesi.  20. En da Engel foe Gado ben taki gi hem taki: Teki da meti nanga dem koekoe sondro zuurdegi, en poti dem na tapoe da ston disi, en trowe da watra. En a ben doe so.  21. Dan da Engel foe MASRA ben langa da kaba-pisi foe da tiki disi ben de na ini hem anoe, en A ben meri da meti nanga dem koekoe sondro zuurdegi; en faja ben komopo foe da ston, en a ben bron da meti nanga dem koekoe sondro zuurdegi. Dan da Engel foe MASRA ben gowe komopo foe hem fesi.  22. En di Gideon ben sabi dati a ben de wan Engel foe MASRA, Gideon ben taki: Heloe foe mi, O Masra Gado! Bikasi mi ben si da Engel foe MASRA fesi na fesi.  23. En MASRA ben taki gi hem taki: Vrede moe de nanga joe; no frede; joe no sa dede.  24. Dan Gideon ben bouw wan altari drape gi MASRA, en a ben kari hem taki: Jehova-shalom. A de tan te leki tide na ini Ofra foe dem Abiëzriet soema.

a. 
Gideon ben aksi foe meki wan ofrandi, en alwasi dem ben pina, a ben tjari wan krabita nanga koekoe sondro zuurdegi (wan marki foe da santa fasi foe MASRA - si san Lot ben doe: Gen. 19:3)

b. 
Di a ben poti sani tapoe da ston, da engel meri da ston, en faja komopo en bron da ofrandi

c. 
Gideon ben frede - da engel taigi hem foe no frede

d. 
A ben bouw wan altari - Jehova-Shalom (Jehova Gado wi vrede)

4. 
  6:25. En a ben pasa so dati da srefi neti MASRA ben taki gi hem taki: Teki da jongoe man kaw foe joe tata, da di foe toe man kaw disi de sebi jari owroe, en hari da altari foe Baäl disi joe tata abi, broko hem poeroe; en kapoe da flaga-tiki trowe disi de na hem sei;  26. En bouw wan altari gi MASRA joe Gado na tapoe da ston disi na da juisti presi, en teki da di foe toe man kaw, en meki wan bron-ofrandi nanga da oedoe foe da flaga-tiki disi joe sa kapoe.  27. Dan Gideon ben teki tien foe hem man dinari, en a ben doe so leki MASRA ben taigi hem; en a ben de so, bikasi a ben frede hem tata oso nanga dem mansoema foe da foto, dati a no ben man doe disi na dei, en a ben doe disi na netitem.  28. En di dem man foe da foto ben opo froekoe mamanten, loekoe, da altari foe Baäl ben broko poeroe, en da flaga-tiki ben kapoe disi ben de na hem sei, en da di foe toe kaw ben de leki wan ofrandi na tapoe da altari disi ben bouw drape.  29. En dem ben aksi makandra taki: Soema ben doe da sani disi? En di dem ben ondroesoekoe en aksi, dem ben taki: Gideon, da manpikin foe Joas ben doe da sani disi.  30. Dan dem mansoema foe da foto ben taki gi Joas taki: Tjari joe manpikin kom na doro, so dati a sa dede; bikasi a ben broko da altari foe Baäl poeroe, en bikasi a ben kapoe da flaga-tiki disi ben de na hem sei.  31. En Joas ben taki gi ala dem soema disi ben tanapoe agensi hem taki: Oen sa begi gi Baäl? Oen sa verloesoe hem? Da soema disi sa begi gi hem, meki dem kiri hem te a de mamanten ete; efoe a de wan gado, meki hem begi gi hemsrefi, bikasi wan soema ben broko hem altari poeroe.  32. Foe dat'ede na da dei dati, dem ben kari hem Jerubbaäl, dem ben taki: Meki Baäl begi agensi hem, bikasi a ben broko hem altari trowe.
a. 
Meki wi membre dati da probleem foe dem Israeliet soema ben de afgodrei

b. 
Gado ben wani dem foe stop dati

c. 
Dem Israeliet no ben span nanga dati, ma dem ben wani verloesoe foe dem Midjaniet soema

d. 
Gado ben taigi Gideon foe poeroe da altari foe Baal.  En a ben de na fesi hem egi pa oso

e. 
Gideon ben gi jesi

f. 
Dem man taki dati a moesoe dede

g. 
Ma hem tata ben taigi dem- efoe Baal de wan troe gado, meki Baal kiri hem

5. 
6:33. Dan ala dem Midjaniet soema nanga dem Amalekiet soema nanga dem pikin foe da oost ben kom makandra, en dem ben abra, meki kampoe na ini da lagi presi foe Jizreël.  34. Ma da Jeje foe MASRA ben kom na tapoe Gideon, en a ben blo wan trompeti, en dem Abiëzriet soema ben kom makandra na hem.  35. En a ben seni boskopoeman panja na da heri Manasse, en dem ben kom na hem toe; en a ben seni boskopoeman go na Aser, en na Zebulon, en na Naftali, en dem ben kom foe miti nanga dem.  36. En Gideon ben taki gi Gado taki: Efoe Joe sa verloesoe Israël nanga mi anoe, so leki Joe ben taki,  37. Loekoe, mi sa poti som skapoe wiwiri na gron, en efoe dow de na tapoe da wiwiri nomo, en efoe da heri gron de drei, dan mi sa sabi dati Joe sa verloesoe Israël doro mi anoe so leki Joe ben taki.  38. En so a ben pasa; bikasi a ben opo froekoe mamanten, en a ben kwinsi da wiwiri makandra, en a ben kwinsi da dow komopo foe da wiwiri, en a ben foeroe wan heri koba nanga watra.  39. En Gideon ben taki gi Gado taki: No meki Joe hatibron faja agensi mi, en mi sa taki wan leisi moro nomo; mi begi Joe, meki mi tesi disi wan leisi moro nanga da skapoe wiwiri; meki da wiwiri de drei nomo, en da heri gron nati nanga dow.  40. En Gado ben doe so da neti dati; bikasi a ben drei na tapoe da wiwiri nomo, en dow ben de na tapoe da heri gron.
a. 
Gado jepi Gideon - da a blo wan trompeti, nanga da Jeje foe Gado na hem tapoe, wan aantal fetiman ben kom na hem

b. 
Gideon ben aksi wantoe marki - en Gado ben gi hem jesi

6. 
1. Dan Jerubbaäl, dati wani taki Gideon, nanga da heri pipel disi ben de nanga hem ben opo froekoe mamanten, en dem ben meki kampoe na sei foe da watrapeti Charod; da Midjaniet legre ben de na da noord sei foe dem, na sei foe da pikin bergi More, na ini da lagi presi.  2. En MASRA ben taki gi Gideon taki: Da pipel disi de nanga joe de toemoesi foeroe foe Mi sa gi dem Midjaniet soema na ini dem anoe; noso Israël sa kisi bigi membre agensi Mi, en dem sa taki: Mi egi anoe ben verloesoe mi.  3. Now foe dat'ede go, bari na ini dem jesi foe da pipel taki: Iniwan soema disi de frede en de beifi, meki hem drai baka froekoe, libi da bergi Gilead. En twenti na toe doesoen soema ben drai gowe, en tien doesoen ben tan abra.  4. En MASRA ben taki gi Gideon taki: Da pipel de toemoesi foeroe ete; tjari dem kom na da watra, en Mi sa tesi dem drape gi joe. En a sa de so dati da soema disi Mi sa taigi joe taki: Disi sa go nanga joe, meki hem go nanga joe, en da soema disi Mi taki gi joe taki: Disi no sa go nanga joe, hem no sa go.  5. So a ben tjari da pipel saka go na da watra, en MASRA ben taki gi Gideon taki: Ibri soema disi leki da watra nanga hem tongo so leki wan dagoe de doe, da soema dati joe sa seti aparti; so srefi, ibriwan disi beni na tapoe hem kindi foe dringi.  6. En da nomroe foe dem soema disi ben leki, en dem poti dem anoe na dem mofo, ben de drie hondro mansoema;  ma ala dem tra soema ben beni dem kindi foe dringi watra.  7. En MASRA ben taki gi Gideon taki: Nanga dem drie hondro man disi ben leki, Mi sa verloesoe joe, en Mi sa gi dem Midjaniet soema na ini joe anoe; meki ala dem tra pipel gowe, ibri man na hem oso.  8. So da pipel ben teki dem njanjan na ini dem anoe, nanga dem trompeti; en a ben seni dem tra Israëliet soema disi ben tan abra, ibri man go na hem tenti; a ben hori dem drie hondro man nomo. En da kampoe foe da Midjaniet legre ben de na hem ondro na ini da lagi presi. 

a. 
Gado ben wani da glori foe kom na Hem

b. 
So A ben seni dem fetiman gowe

i. 
22,000 disi ben frede

ii. 
9700 disi dringi wan normaal fasi

iii. 
300 nomo tan na baka

7. 
7:9. En a ben pasa so dati da srefi neti, MASRA ben taki gi hem taki: Opo, saka go na da legre, bikasi Mi ben gi hem abra na ini joe anoe.  10. Ma efoe joe de frede foe saka go, dan joe nanga joe dinari Pura sa saka go na da legre-kampoe.  11. En joe sa jere san dem sa taki; en baka dati joe anoe sa kisi tranga en joe sa saka go na da legre-kampoe. Dan a ben saka nanga hem dinari Pura, en a ben go na da dorosei pisi foe pe dem fetiman ben meki kampoe.  12. Now dem Midjaniet soema nanga dem Amalekiet soema nanga ala dem soema foe da oost ben meki kampoe na ini da lagi presi, en dem nomroe ben de leki dem sprinka, en joe no ben man teri dem kameli; dem ben de so foeroe leki da santi na da zee kanti.   13. En di Gideon ben doro, loekoe, wan man ben taki wan dren nanga hem mati, en a ben taki: Loekoe, mi ben dren wan dren, en wan koekoe foe gerst brede ben lolo kom na ini da legre-kampoe foe dem Midjaniet soema, en a ben kom na wan tenti, en a ben naki hem so dati a ben fadon, en a drai hem foe ondrosei go na loktoe, en da tenti ben didon drape.  14. En hem mati ben piki taki: Disi no de wan sani boiti da howroe foe Gideon, da manpikin foe Joas, wan Israëliet mansoema; bikasi Gado ben gi Midjan nanga hem heri legre abra na ini hem anoe.
a. 
Gado srefi ben gi wan bigi toto na Gideon doro da mofo foe dem feanti srefi

8. 
7:15. En a ben de so dati so esi leki Gideon ben jere dem taki foe da dren, en san a ben wani taki, dan a ben aanbegi Gado, en a ben drai go baka na da legre-kampoe foe Israël, en a ben taki: Opo, bikasi MASRA ben gi da legre foe Midjan abra na ini oen anoe.  16. En a ben prati dem drie hondro mansoema na ini drie groepoe, en a ben poti wan trompeti na ini ibri man anoe, nanga wantoe legi patoe, nanga faja-tiki na ini da patoe.  17. En a ben taki gi dem taki: Loekoe na mi, en doe da srefi; en loekoe, te mi sa kom na da dorosei pisi foe da kampoe, a sa de so dati oen moesoe doe san mi sa doe.  18. Te mi sa blo da trompeti, mi nanga ala dem soema disi de nanga mi, dan joe moesoe blo dem trompeti toe na ala sei foe da kampoe, en oen moesoe bari taki: Da howroe foe MASRA en foe Gideon.  19. So Gideon nanga dem wan hondro man disi ben de nanga hem ben kom na da dorosei pisi foe da kampoe na da bigin foe da mindri wakti, wan sjatoe pisi tem baka di dem ben seti dem waktiman; en dem ben blo dem trompeti, en dem ben broko dem patoe disi ben de na ini dem anoe.  20. En dem drie groepoe ben blo dem trompeti, en dem ben broko dem patoe, en dem ben hori dem faja-tiki na ini dem kroektoe anoe, nanga dem trompeti na ini dem leti anoe foe blo, en dem ben bari taki: Da howroe foe MASRA en foe Gideon.  21. En ibri man ben tanapoe na hem presi lontoe da kampoe, en da heri legre ben lon, en dem ben bari, en dem ben lowe.  22. En dem drie hondro soema ben blo dem trompeti, en MASRA ben seti ibri man howroe agensi hem mati na ini da heri legre; en da legre ben lowe te leki Bet-Hassitta na da pasi foe Serera te leki da kaba-pisi foe Abel-Mechola, te doro Tabbat.  23. En dem Israëliet soema ben kom makandra komopo foe Naftali, en foe Aser, en foe heri Manasse, en dem ben lon go na baka dem Midjaniet soema.  24. En Gideon ben seni boskopoeman panja na ini da heri bergi Efraïm taki: Saka kom agensi dem Midjaniet soema, en teki dem watra te leki Bet-Bara so dati dem no man abra da Jordaan liba. Dan ala dem mansoema foe Efraïm ben kom makandra, en dem ben teki dem watra te leki Bet-Bara nanga da Jordaan liba.  25. En dem ben kisi dem toe fesiman foe dem Midjaniet soema, Oreb nanga Zeëb, en dem ben kiri Oreb na tapoe da ston foe Oreb, en dem ben kiri Zeëb na da perskuip foe Zeëb; en dem ben lon na baka dem Midjaniet soema, en dem ben tjari dem hede foe Oreb nanga Zeëb kom na Gideon na da tra sei foe da Jordaan liba.
9. 
Moro tori de - te foe kaba, Gideon ben kisi dem man disi ben lowe toe, en a ben kiri dem, en da kondre ben abi rostoe 40 jari langa.  Wi no sa teki tem foe taki abra dem tra foutoe disi Gideon ben meki moro lati, ma wi sa loekoe na dem les wi kan leri dja.

10. 
Fosi - Gado no lobi afgodrei.

a. 
Joe no moesoe abi wan tra Gado na Mi fesi

b. 
Mi nem de Djaroesoe

c. 
Joe nanga mi moesoe membre wisrefi dati te wi poti tra sani na fesi foe Gado nanga Hem wani, dan wi de bezig foe doe afgodrei

11. 
Gado ben wani Gideon foe val aan da afgodrei fosi A sa verloesoe da folkoe.  

a. 
Da afgodrei ben de da reden Gado no ben de nanga dem

b. 
Gado no man nanga sondoe, en spesroetoe so wan sondoe

c. 
Gado wani Hem nem foe kisi glori

d. 
Gado ben wani Gideon srefi foe si dati afgodrei de wan soso sani

e. 
Gideon ben moesoe kisi wan bigi toto di a ben si hem egi tata tanapoe na hem sei

12. 
Gado lobi foe gebruiki san wisrefi leki libisoema no verwakti:

a. 
Gideon ben de wan potiman foe wan pikin famiri

b. 
A ben de da moro jongoe wan na ini da famiri

c. 
Ma so srefi Gado gebruiki dem sani disi de dom na ini da ai foe libisoema: I Kor. 1:18. Bikasi foe preiki da kruisi de wan lausani gi dem soema disi de lasi; ma gi wi disi ben verloesoe, a de da krakti foe Gado.  19. Bikasi a de skrifi taki: Mi sa figi da sabi foe dem sabiman poeroe, en Mi sa meki da koni foe dem koniman tron noti.  20. Pe da sabiman de? Pe da meester foe wet de? Pe da takiman foe disi grontapoe de? Gado no ben meki da sabi foe da grontapoe disi tron wan dom sani?  21. Bikasi nanga da koni foe Gado, di grontapoe nanga hem koni no ben sabi Gado, Gado ben prisiri nanga da soso-fasi foe preiki foe verloesoe dem soema disi de bribi.  22. Bikasi dem Djoe wani wan marki, en dem Grieki soekoe sabi;  23. Ma wi preiki Kristus disi ben kruisi; nanga disi, dem Djoe naki dem foetoe fadon, en dem Grieki feni disi wan soso sani;  24. Ma gi dem disi Gado kari, dem Djoe soema nanga so srefi dem Grieki soema, Kristus de da krakti foe Gado nanga da sabi foe Gado.  25. Bikasi da soso-fasi foe Gado de koni moro leki libisoema; en da swaki-fasi foe Gado de tranga moro leki libisoema.  26. Bikasi oen kan si fa Gado ben kari oen, brada; fa A no ben kari foeroe sabiman na libisoema fasi, no foeroe makti man, no foeroe fesiman;  27. Ma Gado ben verkisi dem soso sani foe grontapoe foe dangra dem sabiman; en Gado ben verkisi dem swaki sani foe grontapoe foe dangra dem sani disi de makti;  28. En Gado ben verkisi dem lagi sani foe grontapoe, nanga dem veragti sani, ja, nanga dem sani disi no de noti, foe meki dem sani disi de kaba moesoe tron noti;  29. So dati no wan libisoema sa prodo na Hem fesi.
d. 
Meki wi denki abra da tiki foe Mozes

13. 
Gado ben de bereid foe sori Gideon wan aantal marki.  

a. 
Now da woortoe foe Gado de sari

b. 
Efoe Gado taki, na so a de

c. 
Ma Gado ben loekoe na da swaki fasi foe hem, en a ben jepi

i. 
Foe sori soema na hem

ii. 
Dem marki foe skapoe boeba

iii. 
Da dren foe da Midjaniet man

14. 
Gado sori Hem makti nanga fa A ben verloesoe

a. 
300 man nomo

b. 
No wan wapen foe kiri - soso trompeti, klei patoe nanga faja-tiki

c. 
Gado srefi broeja dem hede foe dem feanti, disi ben kiri demsrefi

15. 
San disi sori wi na ini wi egi libi?

a. 
Fosi, meki wi no tolereer sondoe na ini wi libi, en spesroetoe afgodrei

b. 
Moro fara, meki wi vertrouw tapoe da woortoe foe Gado

c. 
En meki wi teki hati dati Gado kan doe bijzonder sani na wi mindri ondanks da feit dati wi no de bigi makti soema


